
Gajendrakritam Vishnu Stotram

ગજેન્દ્રકૃતમ્ વિષ્ણુસ્તોત્રમ્

ગજેન્દ્ર ઉવાચ -

ૐ નમો મૂલપ્રકૃતયે અજિતાય મહાત્મને ।
અનાશ્રિતાય દેવાય નિઃસ્પૃહાય નમો નમઃ॥ ૧॥
નમઆદ્યાય બીજાય શિવાય ચ પ્રશાન્તાય ।
આર્ષેયાય પ્રવર્તિને   નિશ્ચલાય યશસ્વિને॥ ૨॥
અનન્તરાય ચૈકાય સનાતનાય પૂર્વાય ।
અવ્યક્તાય નમો નમઃ પુરાણાય નમો નમઃ॥ ૩॥
નમો ગુહ્યાય ગૂઢાય ગુણાયાગુણવર્તિને   ।
અતર્ક્યાયાપ્રમેયાય અનન્તાય નમો નમઃ॥ ૪॥
નમો દેવાતિદેવાય અપ્રભાય નમો નમઃ ।
નમો જગત્પ્રસ્થિતાય ગોવિન્દાય નમો નમઃ॥ ૫॥
નમોઽસ્તુ પદ્મનાભાય સાઙ્ખ્યયોગોદ્ભવાય ચ ।
વિશ્વેશ્વરાય દેવાય શિવાય હરયે નમઃ॥ ૬॥
નમોઽસ્તુ તસ્મૈ દેવાય નિર્ગુણાય ગુણાત્મને ।
નારાયણાય વિશ્વાય દેવાનાં પરમાત્મને॥ ૭॥
નમો નમઃ કારણવામનાય નારાયણાયામિતવિક્રમાય ।
શ્રીશાર્ઙ્ગચક્રાસિગદાધરાય  નમોઽસ્તુ તસ્મૈ પુરુષોત્તમાય॥ ૮॥
આદ્યાય વેદનિલયાય મહોદરાય સિંહાય   દૈત્યનિધનાય ચતુર્ભુજાય ।
બ્રહ્મેન્દ્રરુદ્રમુનિચારણસંસ્તુતાય દેવોત્તમાય વરદાય નમોઽચ્યુતાય॥ ૯॥
નાગેન્દ્રભોગશયનાસનસુપ્રિયાય ગોક્ષીરહેમશુકનીલઘનોપમાય ।
પીતામ્બરાય મધુકૈટભનાશનાય વિશ્વાય ચારુમુકુટાય નમોઽક્ષરાય॥ ૧૦॥
ભક્તિપ્રિયાય વરદીપ્તસુદર્શનાય

નાભિપ્રજાતકમલસ્થચતુર્મુખાય ।
ક્ષીરોદકાર્ણવનિકેતયશોધનાય

નાનાવિચિત્રમુકુટાઙ્ગદભૂષણાય ॥ ૧૧॥
સર્વેશ્વરાય વરદાય નમો વરાય

વિશ્વાત્મને પરમકારણકારણાય ।
ફુલ્લારવિન્દવિમલાયતલોચનાય

દેવેન્દ્રદાનવપરીક્ષિતપૌરુષાય॥ ૧૨॥
યોગેશ્વરાય વિજયાય નમો વરાય ।
લોકાયનાય ત્રિદશાયનાય બ્રહ્માયનાયાત્મભવાયનાય ।
ધર્માયનાયૈકજલાયનાય મહાવરાહાય સદા નતોઽસ્મિ॥ ૧૩॥
અચિન્ત્યમવ્યક્તમનન્તરૂપં નારાયણં કારણમાદિદેવમ્ ।
યુગાન્તશેષં પુરુષં પુરાણં તં વાસુદેવં શરણં પ્રપદ્યે॥ ૧૪॥
યોગેશ્વરં ચારુવિચિત્રમૌલિમાજ્ઞેયમૌખ્યં પ્રકૃતેઃ પરસ્થમ્ ।
ક્ષેત્રજ્ઞમાત્મપ્રભવં વરેણ્યં તં વાસુદેવં શરણં પ્રપદ્યે॥ ૧૫॥
અદૃશ્યમચ્છેદ્યમનાદિમધ્યં મહર્ષયો બ્રહ્મવિદઃ સુરેશમ્ ।
વદન્તિ યં વૈ પુરુષં સનાતનં તં વાસુદેવં શરણં પ્રપદ્યે॥ ૧૬॥
યદક્ષરં બ્રહ્મ વદન્તિ સર્વગં નિશામ્ય યં મૃત્યુમુખાત્પ્રમુચ્યતે ।
તમીશ્વરં તૃપ્તમનોપમૈર્ગુણૈઃ પરાયણં વિષ્ણુમુપૈમિ શાશ્વતમ્॥ ૧૭॥
કાર્યં ક્રિયાકારણમપ્રમેયં હિરણ્યનાભં વરપદ્મનાભમ્ ।
મહાબલં વેદનિધિં  સુરોત્તમં વ્રજામિ વિષ્ણું શરણં જનાર્દનમ્॥ ૧૮॥
વિચિત્રકેયૂરમહાર્હનિષ્કં રત્નોત્તમાલઙ્કૃતસર્વગાત્રમ્ ।
પીતામ્બરં કાઞ્ચનભક્તિચિત્રં માલાધરં કેશવમભ્યુપૈમિ॥ ૧૯॥
ભવોદ્ભવં વેદવિદાં વરિષ્ઠં યોગાત્માનં સાઙ્ખ્યવિદાં વરિષ્ઠમ્ ।
આદિત્યચન્દ્રાશ્વિવસુપ્રભાવં પ્રભું પ્રપદ્યેઽચ્યુતમાત્મભૂતમ્॥ ૨૦॥
શ્રીવત્સાઙ્કં મહાદેવં વેદગુહ્યમનુત્તમમ્ ।
પ્રપદ્યે સૂક્ષ્મમચલં ભક્તાનામભયપ્રદમ્॥ ૨૧॥
પ્રભવં સર્વલોકાનાં નિર્ગુણં પરમેશ્વરમ્ ।
પ્રપદ્યે મુક્તસઙ્ગાનાં  યતીનાં પરમાં ગતિમ્॥ ૨૨॥

ભગવન્તં સુરાધ્યક્ષમક્ષરં પુષ્કરેક્ષણમ્ ।
શરણ્યં શરણં ભક્ત્યા પ્રપદ્યે બ્રાહ્મણપ્રિયમ્॥ ૨૩॥
ત્રિવિક્રમં ત્રિલોકેશમાદ્યમેકમનામયમ્ ।
ભૂતાત્માનં મહાત્માનં પ્રપદ્યે મધુસૂદનમ્॥ ૨૪॥
આદિદેવમજં શમ્ભું વ્યક્તાવ્યક્તં જનાર્દનં
ક્ષેત્રજ્ઞં પુરુષં યજ્ઞં ત્રિગુણાતીતમવ્યયમ્ ।
નારાયણમણીયાંસં પ્રપદ્યે પરમેશ્વરમ્॥ ૨૫॥
એકાય લોકત્રયાય પરતઃ પરમાત્મને ।
નમઃ સહસ્રશિરસે અનન્તાય મહાત્મને॥ ૨૬॥
વરેણ્યમનઘં દેવમૃષયો વેદપારગાઃ ।
કીર્તયન્તિ ચ યં સર્વે તં પ્રપદ્યે સનાતનમ્॥ ૨૭॥
નમસ્તે પુણ્ડરીકાક્ષ ભક્તાનામભયપ્રદ ।
સુબ્રહ્મણ્ય નમસ્તેઽસ્તુ ત્રાહિ માં શરણાગતમ્॥ ૨૮॥
ઇતિ વિષ્ણુધર્મેષુ સપ્તષષ્ટિતમોઽધ્યાયાન્તર્ગતં ગજેન્દ્રકૃતં

વિષ્ણુસ્તોત્રં સમ્પૂર્ણમ્ ।

